
Te Hapori Karawēne 

I 

“Kia tere! Kua wehe tō Māmā i tō Pāpā!” 

Taku tirohanga ki rō waka, arā taku whaea ki mua me te kaitaraiwa hāparangi. 

“Kia tetere, kei tū noa.” 

Pēnei kē ko rāua anake ki rō motokā i te nui o ngā utauta; puweru mai, taonga ā-whare mai. 

Kua utauta atu i te terenga o te wā me te kore whakaaro. Tērā ngā karu wehi o taku tuahine e 

whākana mai ana i raro i tōna pūkei kākahu, ko aku tēina ki tōna taha. Kore kau he wāhi 

māku. Kua tū te motokā i ngā raina kōwhai me te tiro mākutu mai o Mr Green i te 

whakawhitinga rori.  

KURA TUARUA MĀ NGĀ TAITAMA ANAKE  

“Ē, ki hea tātou haere ai?” 

“Kīa atu rā, kua wehewehe tō Māmā i tō Pāpā.” 

“Ki hea?” 

“Auē! Ki te pāka karawēne.” 

Ka panaia atu ngā tīhāte, ngā koti. Ka uru ki rō, ka tau taku kumu ki runga i taku teina. I te 

ohonga o tana mauri kīhai ia i paku auē i taku taumahatanga. Ko taku pāpāringa mauī i pēhi 

ki te matapihi. 

Weeeeeeeeee! 

Hoake ki te pāka karawēne? 

II 

Te taetanga atu ki te pāka, tērā e pōhēhētia he hopuni hararei kē. He papa pūrei tenehi i te 

kēti. He manga wai hīwawā ki tōna taha. He nui ngā rākau pōhutukawa teitei e karapotia ana 

ngā karawēne e noho ana ki te rori, he pewa te āhuahanga. Neke atu i te tekau mā rua ngā 

karawēne tawhito e anga ana ki tētehi papa iti. He pou whakairi kākahu anake ngā ringa 

pōwhiri.  

Ka tū te waka ki mua i tō mātou karawēne. Te mea tuaono. He whero, he taretare, kāore ōna 

māhauhau pērā i ō ētehi atu.  

I wahangū mātou i te kawenga i ō mātou taputapu. He karawēne moe tokowhā, engari 

tokorima kē mātou. Kāore ōna wharepaku. Kotahi te kāpata kākahu. He tēpu whōmaika ki te 

taha o te umu haurehu. He anuanu. 

Ka hou mai tētehi atu Pākehā ki te karawēne. Ka tītahataha i tōna pikinga ake me he poti: 

tokowhā tamariki, Māmā, te tauwhiro me tēnei kāpene porohewa, eo, kua ānini te māhunga.  

“Nau mai. Te mahi tuatahi pea mā tētehi,” me tana titiro mai ki a au, “me whakakīkī i te wai 

māori. Arā te ngongowai, me pērā ia wiki, koia hei mahi kaputī, hei horoi kapu, aha rānei, 

engari mēnā ka tunu hapa, arā kē te kihini.”  

Ka tohu atu ana matimati poaka ki ētehi whare raima, he whare herehere mātao te ātaahua. 

“Kei korā ngā wharepaku, ngā uwhiuwhi, ngā pūrere horoi kākahu me te kihini. E hia te roa o 

tō nohoanga ki konei?” 

“…” 

“Kāore i te tino mōhiotia e hia te roa…” 

Ka tūngou noa a Māmā.  

“Kei te pai. E wātea pai ana te karawēne. Rakahia ai te kēti i te iwa i te raumati. Pai?”  

“Mēnā he pātai āu kei a koe taku nama, Hēni.” 

“Kia ora koe,” te kotokoto a taku māmā. “Kōrua.”  

I te haeretanga atu o te tokorua, ka puta takariri atu au. 

“Piro piro Pākehā,” taku ngutungutuahi. Koia te whakatauākī a taku koroua. I a au e rotarota 

ana ka peka mai tētehi wahine ānō he noke.  

“Aī!” 

“Aroha mai. I kitea koutou e hūnuku mai ana.”  

Ka tirohia ana ringa. He paramanawa - he pihikete, he tīraurau.  

“Āna, kāore aku miraka, heoi anō, kia kaputī au me tō…” 

“…Māmā.” 

Ka tirohia tana mata. He Pākehā rawa, i kōrakorako te māhunga me te kiri, he makawe 

mingimingi ōna. He wahine poto, poho nui, mōmona pērā i tētehi o ngā whito o Te Kīngi o te 

Rīngi, engari i tana menemene mai ka hinga katoa au i reira.  

“Ā, āe, kuhuna atu.. mai,” me aku karu e tau ana ki raro.  

“Mmm, ko Tepi taku ingoa. Nau mai!” 

Ka whai haere aku karu taiohi i a ia.  

Ka pai kē te noho karawēne? 

III 

I te wiki tuatahi, ka tūtakitaki mātou i ngā kiritata katoa, Māori mai, Pākehā mai, Manene 

mai, Hāmoa mai. Tōna rua tekau ngā pakeke, tekau ngā tamariki nohinohi, ko au pea te taiohi 

pakeke rawa. Ehara au i te pakeke, ehara i te tamaiti, nō reira ka noho hei kaitonotono mā 

Māmā.  

“Kua pau te miraka e tama, haere atu ki te pātai atu…” 

“Ki a Tepi?” 

“Kāore, kāore ana miraka, pātai atu ki a Tina.” 

Paka! 

Kāore i pai te toro atu ki tō Tina. He pēpi tāna me tana kōtiro whaiwhai pīhau. I te raumati ka 

wera rawa tana māhauhau, te mate kē, ko te pākete kope ki te kūaha. Tērā pea ka waimarie 

au.  

E kāo!  

Taku kuhunga atu ka karawhiua aku pongāihu e te tiko wera. Ētia nei he kānga pirau a taku 

kuia me te tihi kikorangi a taku koroua Pākehā.  

Uuu!  

Ka pupuri i taku hā me te menemene. 

“Kia ora, Tina. He kapu miraka tāu mā Māmā?” 

Tahi Waikato-taniwha-rau, rua Waikato-taniwha-rau..toru… 

“Āe. Taihoa,” 

“Āna…” 

Whā… 



5 
 

Ka karu rewha haere i taku pupuri hā. Ko ngā kope tikotiko me te maha o ngā taonga e 

marara ana ki roto. Ānō nei kua puhia kinotia e te haumātakataka i kawea ai a Dorothy ki 

Kansas. Ko wai ahau nei, ko Raiona, ko Tini-te-mēne, ko Tūai-whakawehi-manu rānei. 

“Kia oda, Dama!” ka pā te ringa paru ki aku huruhuru waewae.  

“Eeeii, Dot!”  

Te kōhine pakupaku a Tina me ōna hū pākurakura pīataata.  

“Waiho a Tama, Darling Girl. Mēnā he hikareti a Māmā...” 

“Āe, ngā mihi…” 

I te putanga ki waho ka ngā i te hau reka. Ka hipa kau i te raina whakairi kākahu. Ka pātuki 

ake taku manawa. Kei reira a Tepi e whakairi ana i ana maromaro.  

Wiii! 

Kua tata mihi atu engari ka kitea he ira pūwhero ki tōna maromaro mā. Ka whakamā ahau i 

taku tirohanga atu. Ko ana maromaro ikura wahine.  

Kāore he wāhi matatapu i te pāka karawēne. 

 

IV 

I te marama tuatoru ka mōhiotia kua noho mai mātou mō te wā roa. Ko te tohu, ka keri a 

Māmā i te māra putiputi huri rauna i te karawēne. Ka mīharo katoa te iwi me te huna i te kore 

whakapono ka tuputupu te aha i taua papa mārō. I te marama tuawaru ka pūāwaitia, puti mā, 

puti whero, puti para-karaka. Ko Māmā i whakahīhī pai ki tāna.  

Ko au i haku āhea haere atu ai. 

V 

He nui ngā kōrero hātekēhi mēnā ka nohoia te pāka karawēne mō te tau.  

I te hōtoke i te puke ōku tēina e noho ana. He mātakitaki te mahi i te wahine e ekeeke ana i 

tana kaihīika, kāore i kumekumea ngā ārai. Ko ōna ū i piupiu noa ki te matapihi nui. Ka mutu 

pea te nunui o ngā karu o aku tēina, tumeke ana.  

Āheihā! 

VI 

Heoi, he whānau tahi mātou ko ngā tamariki. Ahakoa e kore a waho e kī he mātua pai, koia tō 

mātou hapori. He kaikōhuru tētehi (kīhai i kōrerotia engari ko tana tama tuatahi), he kairau 

ētehi (tae mai ana ngā poti Piripīni, ka eke tekehi ētehi wāhine ngutupani whero, ā 

tūruawaenga pō hoki mai ai), he kaitāhae tētehi (ngarongaro ana ngā taonga o ia rā me te 

kore mōhio nā wai rā). Ā kāti, nō te taenga mai o te kaupoi mā runga motopaika, kātahi ka 

whakatūpato mai a Māmā.  

“Kaua rawa koutou e whakatata atu ki tērā kaupoi… ki tōna karawēne.”  

I ngungutu ngā pakeke.  

He hara nōna e kore rawa e murua. 

 

VII 

“Tama!” te hāmama a taku teina. Kua wherowhero te kanohi o taku teina me ngā tamariki 

whai mai. 

“Kua uru… a Dot… ki te karawēne… KAUPOI!” 

“Pōkōtiwha!”  

Ka whai mai te māpu nohinohi. 

Noho tahi ai te kaupoi. He wā tōna ka kitea ia e eke motopaika ana me tana pōtae kaupoi, he 

hangareka ki ētehi tamariki, engari ka huri tuarā ngā pakeke i a ia. Kei tawhiti tana karawēne, 

kei raro rā i te ātaarangi pōuriuri o te pōhutukawa tumu wāhi rua.  

“Taihoa!” 

P Ā T Ō T Ō!  

Ka kaha rā taku paopao ānō ko Tū-matauenga, ko Tū-whakahekeheke-tangata-ki-te-pō. 

Huaki ana te kūaha, tērā te tāne whīroki e tū ana me te mau i te ringa kōtiro rima tau te 

pakeke. Ka whētētē aku karu niwha me te kaha o taku tātā, “KAI A TE AHI!”  

Ka iti taku reo ki a Dot, “Kia ora, Darling Girl. Haere mai me au.” 

Ka pupuri a Dot i taku ringa mahana, ka whāia mai. I te kitenga i taku mata hīnana, ka tū te 

wanawana o te kutukutu rā. E kore rawa e mau i tana iro. I te aonga ake kua rere kē te 

pokokōhua. 

Ka kawea a Dot ki tana kāinga haumaru.  

Kāore i rangona te haunga, kāore i kitea te paru.  

VIII 

I te huringa o te tau, ka waiho a Māmā i tana māra me te karawēne. Ka hoki ki a Pāpā. Kua 

hokona he whare hou. Kua whai mahi hou.  

He maumau tāima te noho karawēne? E kāo.  

Inā te kakara o te noho ā-hapori, ahakoa te haunga. 


